
1936ko gerra aurretik baxurako arrantzan ibilitako gizon-emakumeen testigantzak jasotzen dabil Ondarroako Historia Zaleak elkartea. Datuak, dokumentuak eta langileen gomutak bilduko dituzte.

Oroitzapenak gordetzeko ahalegina 

Ibai Maruri - Ondarroa 

Euskal Herriko kostaldeko herri gehienek, gutxi-asko, lotura estua izan dute arrantza munduarekin. Horietako bat da, zalantzarik gabe, Ondarroa. Imanol Oruemazaga Ondarroako Historia Zaleak elkarteko kidearen esanetan, «arrantza herriko bizimoduaren muina izan da». Hala ere, gaur egun kontuak bestelakoak dira eta tristuraz aitortu du Ondarroa herri arrantzalea «pikutara» doala. Hein handi batean agintariek erantzukizunaren parte handia dutela uste du, portuari laguntza gutxi ematen diotelako. Azkenaldian abian jarritako politikak bai Ondarroan bai gainontzeko herrietan kirol arrantzari lotutakoak izan direla kexatzen da. 

Ondarroan baxurako ontziteria bospasei itsasontzik osatzen dutela dio, eta alturan ere oso gutxi direla lehengo aldean. Hala, arrantza mundu hori berreskuratzeko asmoz, informazioa biltzen dabiltza. 

Dagoeneko bi bilera egin dituzte. 1936ko gerra aurretik baxurako arrantzarekin lotura izan zuten ondarroarrak deitu dituzte topaketa horietara. Zenbat txalupa zeuden, arrantzarako zein tresna erabiltzen ziren, zer arrain arrantzatzen zen, kosterei buruzko informazioa eta halakoak galdetu dizkiete. Azken bileran 40 lagun inguru batu ziren. Han jasotako testigantzak bideo kamerarekin grabatu dituzte. 

«Helburua gehiago aztertzea da. Gauza solteak badira, baina langileei protagonismoa emanez sakondu nahi genuen», hala laburbildu du Oruemazagak elkartearen asmoa zein den. Familia osoak aritu izan dira arrantza munduan lanean. Gizonezkoak oso garrantzitsuak izan zirela dio, beraiek joaten zirelako txalupa hartuta itsasora. Baina porturatzean garrantzi hori emakumeen esku geratzen zela ohartarazi du. «Antxoak banan-banan askatu behar izaten ziren saretik, eta saskian jarri. Lan hori emakumeek egiten zuten. Haiek arduratzen ziren arraina saltzeaz, herrian bertan, dendetara, baita inguruko herrietara ere». 

Bildutako informazio horrekin guztiarekin jardunaldiak egingo dituzte urrian edo azaroan. Ohizko hitzaldiez aparte, bilera hauetan grabatutakoarekin emanaldiak egiteko asmoa dutela dio Oruemazagak. Orain ere lana dute egiteko. Emakumeen munduan gehiago sakondu nahi dute. Bai haiek bai umeek garai haietan lan asko egiten zutela dio. «Udaberrian eskolak hutsik geratzen ziren. Fabriketara joaten ziren lanera, antxoei burua kentzera. Diruaren beharra zegoen, nahiz eta gero gehiena lehen jaunartzeko arropa erosten xahutu». 
Emakumeak diruzain 

Ondarroako txalupa askok jabearen emaztearen abizena zeukatela izentzat nabarmendu du Oruemazagak. «Emazteak arduratzen ziren txaluparen administrazioaz. Haiek joaten ziren banketxera hango kontuak konpontzera eta dirua eskatzera». Hala ere, itsasontzietan izaten zuten lanik neskame modura. Bakoitzean hiruzpalau izaten zirela dio Oruemazagak: «Etxekoandreak joaten ziren». 

Zenbat arrantzatu, horrenbesteko diru saria jasotzen zuten arrantzaleek. Partila zuen izena. Horretatik zati bat amaizemana deitzen zen (amari ez emana), eta emazteari ezkutatu egiten zioten arrantzaleek. Baita ardaudirua izenekoa ere, ardotarako eta bestelako gutizietarako erabiltzen zutena. 

Gaur egun emakume gutxi dago arrantzari lotuta. Sare konpontzen aritzen dira baxuran. Ondarroak herriko sare konpontzaileak oroitarri bat jarriz omenduko dituela esan du Oruezamagak. Alturan, berriz, gaur egun lan hori gizonezkoek egiten dutela dio. 

Elkarteko kideek baxura aukeratu dute, garai hartan arrastreko ontziteriarik ez zegoelako herrian. Gerra ostean hasi ziren alturako arrantzan. «1936an batzar handi bat egin zuten herrian, eta arrastrearen aurka agertu ziren ondarroarrak». Gerrak, baina, dena hankaz gora jarri zuela dio, eta Donostiatik etorri zen alturako arrantza herrira. Baxuran aritzen ziren hiru edo lau txalupa hasi ziren arrastrean. Udan, berriz, atuna, antxoa eta baxurako gainontzeko arrantzaldiak egiten zituzten. «Kofradiako kide ziren. Gerora, alturako ontziteria etorri zenean, bestelako elkartea sortu zuten». Orain ere ontzijabeek beren elkartea dute. 
